
MINUTI

Il-Minuti tal-Laqgħa Nru. 32 li saret fis-6 ta' Ottubru, 1999 ġew konfermati.

  THE CHAIRMAN (Onor. Leo Brincat):  Qabel ngħaddu għall-business tal-lum xtaqt nagħmel żewġ rimarki.  L-ewwelnett nixtieq navża li l-Awditur Ġenerali jinsab imsiefer u fl-assenza tiegħu hawn id-Deputat Awditur Ġenerali, is-Sur John A. Bonnici, u t-tieni nett nixtieq niskuża ruħi li kelli nikkanċella l-laqgħa tal-ġimgħa li għaddiet at short notice.  Dan għamiltu għaliex kien hemm il-possibilita' li jkolli bżonn inkun fil-kamra biex nitkellem u għaldaqstant ma ħadtx ir-riskju li noqgħod insejjaħ lis-sinjuri hawnhekk biex imbagħad wara kwarta nikkanċellaw il-laqgħa.  

  Nistgħu issa ngħaddu għall-business tal-lum.

RAPPORTI ANNWALI TA’ L-ORGANIZZAZZJONI NAZZJONALI TAT-TURIŻMU GĦAS-SNIN 1997 U 1998

  THE CHAIRMAN:  Nibda biex nistieden lis-Segretarju Permanenti fil-Ministeru tat-Turiżmu, liċ-Chief Executive ta’ l-Awtorita’ tat-Turiżmu u lil xi uffiċjali li jinsabu jakkumpanjawhom sabiex  jingħaqdu magħna madwar il-mejda.  

Is-Sur Louis Naudi, is-Sur Alfred Cassar Reynaud u s-Sur Carmel D’Amato ħadu posthom madwar il-mejda.

  THE CHAIRMAN:  Forsi nibda b'mistoqsija min-naħa tiegħi stess.  Issa li twaqqfet il-Malta Tourism Authority (MTA) li ovvjament tassorbi ġo fiha l-Hotels and Catering Establishment Board (HCEB), hemm xi ħsieb li jkun hemm xi tibdiliet dwar dawk li huma klassifikazzjoni, enforcement of standards u quality of service fis-superviżjoni ta' l-HCEB?

  IS-SUR ALFRED CASSAR REYNAUD (Chief Executive, Malta Tourism Authority): Dak li kien l-HCEB issa se jinqasam bejn tliet direttorati; il-Product  Planning and Development Directorate, is-Support Services, Human Resource Utilisation and Training Directorate, u l-Enforcement Directorate.  Il-Product Planning and Development Directorate se jkun responsabbli biex jara l-istandards eżistenti u jekk hemm bżonn jirrivedi l-istandards tal-lukandi, restaurants u ażjendi oħrajn li qegħdin jissapportjaw lit-turiżmu, is-Support Services, Human Resource Utilisation and Training Directorate se tkun responsabbli għar-retraining kemm ta' l-istaff ta' l-MTA kif ukoll tan-nies kollha li jaħdmu fl-ażjenda tat-turiżmu, u l-Enforcement Directorate ovvjament jaraw li l-istandards li tissettja l-MTA jiġu enforced.

  THE CHAIRMAN:  Aktar kummenti?  L-Onor. Vella.

  ONOR. KARMENU VELLA:  Tistgħu tgħidulna fiex wasal l-iżvilupp ta' l-MTA?

  IS-SUR ALFRED CASSAR REYNAUD:  Sa issa l-iżvilupp li sar huwa li l-MTA ħadet over kompletament in-nies li kienu man-National Tourism Organisation (NTOM).  Dawn jinkludu n-nies li qegħdin fil-Marketing and Promotion Directorate, fis-Support Services, Human Resource Utilisation and Training Directorate, finance, auditor, plus other ancillary personnel.  Fil-Product Planning and Development Directorate bħalissa għandna direttur plus staff ta' tlieta, filwaqt li s-Suppost Services, Human Resource Utilisation and Training Directorate u l-Enforcement Directorate għadna ma bdejniex naħdmu fuqhom, u għalhekk l-HCEB regulations għadhom in force.  Aħna qed nipprevedu li sa Marzu nkunu daħħalna n-nies kollha li għandna bżonn fl-awtorita` l-ġdida.  

  IS-SUR LOUIS NAUDI (Segretarju Permanenti fil-Ministeru tat-Turiżmu):  Nista’ forsi nżid ngħid li fil-fatt li ġara huwa li l-liġi ma daħlitx in vigore kollha f'daqqa u għalhekk s'issa għadhom twaqqfu żewġ direttorati; il-Product Planning and Development Directorate u l-Marketing and Promotion Directorate.  L-Enforcement Directorate u s-Support Services, Human Resource Utilisation and Training Directorate għadhom ma twaqqfux, probabbilment jitwaqqfu some time very early next year.  Ovvjament l-Enforcement Directorate se jieħu over ix-xogħol li kienet tagħmel l-HCEB.

  THE CHAIRMAN:  Hawn aktar kummenti?  L-Onor. Cilia.

  ONOR. JOE CILIA:  Ftit ilu l-Ministru tat-Turiżmu qal li dan l-aħħar akkumulaw madwar Lm3 miljun dejn.  Tistgħu tagħtuna ftit spjegazzjoni dwar dan?

  IS-SUR ALFRED CASSAR REYNAUD:  L-ammont eżatt huwa ta’ Lm2.77 miljun.  Li ġara kien li fil-bidu ta' din is-sena l-Malta International Airport (MIA) żiedu l-levy b'Lm1 u aħna konna qed nippretendu li t-turiżmu jieħu almenu nofs dak l-ammont, jiġifieri konna qed nipprevedu li mill-1.2 miljun turist li jiġi aħna nieħdu Lm600,000 mingħand l-MIA bħala subvention lejn it-turiżmu għaliex wara kollox it-turiżmu qed iġib lin-nies l-airport u mhux l-MIA.  

  Kienu bdew in-negozjati  bejn il-ministeru tat-turiżmu u l-ministeru għas-servizzi ekonomiċi, pero` jien ma stajtx nibqa’ nistenna minħabba li ridna nagħmlu l-planning tagħna u għalhekk kont tkellimt mal-Ministru u għedtlu li jekk ma kienx se jkolli flus, l-advertising għal din is-sena ma kienx se jsir. Il-ministru ressaq din il-problema fil-Kabinett u konna ingħatajna l-permess li sakemm hu kien qed jinnegozja aħna stajna nonfqu Lm700,000 għall-main advertising campaign u Lm250,000 għall-autumn advertising campaign, liema flus aħna qegħdin nonfquhom din is-sena.  

  Il-Lm1.7 miljun li jifdal huma Lm329,000 defecit li kellna as at year end 1998, plus spill overs tat-Tour Operators Suppost Scheme (TOSS).  Dawn huma spill overs li għandna nħallsu għaliex it-tour operators xorta bagħtu n-nies u xorta rridu nagħtuhom ir-refunds.  Dawn qed inħallsuhom għall-1997, 1998 u għal din is-sena.  Din is-sena kkalkolajna li jkollna bżonn madwar Lm3.6 miljun, filwaqt li s-subvention li ħadna kienet ta' Lm3 miljun.  Dawn kollha f'daqqa jammontaw għal Lm2.7 miljun li semmejt fil-bidu.

  THE CHAIRMAN:  L-Onor. Hyzler.

  ONOR. GEORGE HYZLER (Segretarju Parlamentari):  Qed ninnota li filwaqt li l-kontribuzzjoni tal-gvern fl-1996 kienet ta’ Lm5.8 miljun, fl-1997 din niżlet għal Lm4.7 miljun, imbagħad fl-1998 reġgħet telgħet għal Lm5.7 miljun. Hemm xi raġuni għal dan apparti dik li diġa` ingħatat?   

  IS-SUR CARMEL D'AMATO (Awditur Intern fl-Awtorita` tat-Turiżmu):  Fl-1996 il-figura proprja kienet ta' Lm5.86 miljun minus Lm520,000.  Ir-raġuni hija li fl-accounts bħala income qed tidher il-figura ta' Lm520,000 shortpaid in respect of TOSS.  Peress li dak l-adjustment ittieħed bħala prepayment, mill-vot ta' l-1997 li suppost huwa Lm5.25 miljun, ittieħdu Lm520,000 fuq l-1996.  Allura l-contribution proprja tal-gvern fl-1997 kienet ta’ Lm4.73 miljun plus Lm520,000, li tiġi Lm5.25 miljun, filwaqt li ta’ l-1996 tinżel għal Lm5.34 miljun.  Fil-fatt note 3 ta’ l-accounts għall-1997 tgħid hekk: "During the year, the Government contributed  Lm5,250,000 in accordance with Section  16 (1) (a) of the National Tourism Organisation Act 1984.  Government contribution includes Lm2,250,000 in respect of Tour Operator Support Scheme of which Lm520,000 were utilised to settle accrued charges at 31st December.".

  ONOR. GEORGE HYZLER:  Pero` dak ifisser li fl-1997 tħallsu kontijiet li kienu akkumulaw fl-1996.  Imma biex inti żżomm l-istess livell, fl-1996 ridt terġa’ tivvota ammont akbar għaliex jekk ma tagħmilx hekk allura se tiġi b’pezza drapp ferm inqas għall-1997.

  IS-SUR CARMEL D’AMATO:  Pero` fl-1997 inzerta ma kienx hemm claims fuq it-TOSS.

  ONOR. GEORGE HYZLER:  Għaliex?

  ONOR. KARMENU VELLA:  Bażikament għaliex fl-1996 ġew ftit turisti.

  IS-SUR CARMEL D’AMATO:  U anke minħabba r-rata.

  ONOR. KARMENU VELLA:  Ta' min wieħed hawnhekk jinnota li fl-1997 minbarra li tħallsu dawk il-claims ta' l-1996, kienet l-unika darba li l-NTOM minflok spiċċat b'deficit, spiċċat b'madwar Lm282,000 minn fuq.  Dik kienet l-unika sena fejn għalkemm il-vot tat-turiżmu kien anqas, il-performance kienet waħda tajba u l-NTOM irnexxielha tispiċċa b'Lm282,000 minn fuq.  Barra minn hekk ta' min jinnota li dak iż-żmien il-gvern kien għamel kontribut qawwi għat-turiżmu -  għalkemm mhux direttament through l-NTOM -  fosthom bil-proġett ta' Buġibba, tal-Kottonera u oħrajn.  Dawn il-flus għalkemm ma deherux taħt il-vot tat-turiżmu jew ta’ l-NTOM, xorta kien qed joħroġhom il-gvern through ministeri oħrajn għal proġetti turistiċi.  Jekk m’iniex sejjer żball il-proġett ta' Buġibba kien tela' aktar minn Lm3 miljun u l-NTOM ħarġet biss xi ħaġa żgħira.   

  Ladarba qed niddiskutu d-dejn ta' l-NTOM nixtieq li l-uffiċjali preżenti jispjegawlna ftit il-kwestjoni tat-Lm3 miljun dejn.  Il-Ministru kien qal li over the last three years, id-dejn ta' l-NTOM kien tela' għal kważi Lm3 miljun.  Issa jekk inħarsu lejn l-accounts naraw li fl-1997 l-NTOM wirtet deficit ta' Lm435,000 mill-1996 u xorta waħda spiċċat bi Lm282,000 minn fuq.  Imbagħad fl-1998 l-NTOM bdiet b'deficit ta' Lm153,000 u kellha deficit hi ta' Lm176,000.  Mela fl-1999, l-NTOM irranġat il-qagħda tagħha għaliex id-deficit ta' Lm435,000 li wirtet fl-1997 niżżlitu għal Lm329,000 sas-sena 1998.  Kien imbagħad fl-aħħar sena li d-deficit tela’ minn Lm329,000 għal Lm2.7 miljun.  Jiġifieri for the record ta’ min wieħed jgħid li ż-Lm2.7 miljuni ma telgħux over a period of three years, anzi mill-1997 u l-1998 id-deficit ta' l-NTOM niżel.

  THE CHAIRMAN:  Is-Sur Cassar Reynaud.

  IS-SUR ALFRED CASSAR REYNAUD: Kien hemm spill overs tat-TOSS ta' winter 1997/98 li jammontaw għal Lm235,000 u kien hemm spill overs ukoll ta' summer 1998 li jammontaw għal Lm330,000.  Jiġifieri dawk, flimkien mad-deficit ta’ Lm329,000, jammontaw għal kważi Lm900,000.   

  ONOR.  KARMENU VELLA:  Imma xorta qegħdin ħafna taħt iż-Lm2.7 miljuni li qegħdin issemmu intom.  Barra minn hekk, it-TOSS spill over fl-1997 kienet tammonta għal Lm154,000, fl-1998 kienet ta’ Lm330,000, filwaqt li fl-1996 kienet Lm520,000.  Imma naħseb Ii dan kollu rridu narawh fl-1999.

  IS-SUR ALFRED CASSAR REYNAUD:  Issa fl-1999 se jkun hemm ukoll il-Lm1 miljun ta’ l-advertising li semmejt aktar kmieni.

  ONOR. KARMENU VELLA: Jekk m'iniex sejjer żball dawk il-Lm250,000 kienu   tat-Thomson u kienu ilhom ġejjin mill-1995.

  IS-SUR ALFRED CASSAR REYNAUD:  Le, ilhom ġejjin mill-1997 għaliex kienu tilfu l-karti u għamlu xi żbalji, pero` hemm ċerti moral obligations min-naħa tagħna għaliex lin-nies fil-fatt kienu bagħtuhom.  Qegħdin nipprovaw ninnegozjaw biex inħallsu l-inqas ammont possibbli, pero` xi compensation irridu nagħtuhom. 

  ONOR. KARMENU VELLA:  Xtaqt nistaqsi wkoll xi ħaġa rigward it-TOSS.  Kull meta nħarsu lejn l-accounts ta' l-NTOM naraw li parti sostanzjali mill-flus tagħha jmorru għat-TOSS, xi ħaġa which you can't live with and you cannot live without.  Qed ikun hawn ħafna għajdut, u min jgħid li se nimxu għad-direzzjoni fejn it-TOSS trid titneħħa, u min jgħid li din trid titkompla.  Issa jien xtaqt nistaqsi jekk sal-lum il-ġurnata hemmx xi direttivi dwar it-TOSS.  Din l-iskema se tibqa' jew le? 

  IS-SUR LOUIS NAUDI:  Il-Ministru m'huwiex qed jgħid li se jneħħiha, qed jgħid biss li se tinfirex.  

  ONOR. KARMENU VELLA:  Imma jista' jħalli l-istess rati u l-istess ammonti għas-suq Ingliż u jżid ir-rati għal pajjiżi oħrajn tal-Kontinent, jew inkella jista’ jgħid li r-rata tat-TOSS se tibqa' l-istess, imma minflok tingħata kollha lis-suq Ingliż,  tinfirex fuq swieq oħrajn.  Jiena naħseb li huwa importanti li l-Awtorita` tat-Turiżmu  tkun taf x'se jiġri mit-TOSS.

  IS-SUR ALFRED CASSAR REYNAUD:  Onor. Vella, l-ewwelnett aħna nafu kemm it-TOSS hija essenzjali għall-pajjiż għaliex apparti milli ġġib volum ta' nies mill-Ingilterra, it creates capacity għall-Air Malta biex iġġorr iżjed nies.  L-unika ħaġa li qed tinkwetana rigward it-TOSS hija li aħna nafu li fl-2001 jew fl-2002 l-Ingilterra tista' tidħol fil-European Monetary Union (EMU) u allura se jkollna ċerti swieq li qegħdin jużaw il-Euro.  Issa l-problema tagħna f’dan kollu hija x’se jiġri f’dawn iċ-ċirkostanzi.  Allura aħna qed nistudjaw what alternative measures jistgħu jiġu applikati caso mai għada pitgħada l-Ingliżi jidħlu fl-EMU.  It's a reality we have to face.  

  THE CHAIRMAN:  Beyond l-implications tal-Euro li qed tissemma hawnhekk stess, u given id-drop li kien hemm fis-suq Ingliż and notwithstanding the outflow increase min-naħa ta' l-Ingilterra stess, sar xi analisi min-naħa ta' l-MTA jew min-naħa ta' l-NTOM dwar din it-trend negattiva?

  IS-SUR ALFRED CASSAR REYNAUD:  Il-problema fuq is-suq Ingliż m’hijiex se tissolva bit-TOSS, wara kollox din m’hijiex the be-all and end-all. Jekk aħna ma nagħmlux promotion - u kellna constraints ta' flus u ilna ma nagħmlu promotional activity għal dawn l-aħħar sentejn - ma nistgħux nagħmlu ċerti affarijiet.  Huwa veru li din is-sena tlifna madwar 18,000 turist mill-Ingilterra u ġibna xi 35,000 turist ieħor mill-Kontinent, pero` ma rridux ninsew li Thomson qed jagħmlu ħafna restructuring. Din is-sena they launched fis-City l-kumpannija u x-shares tagħhom, minn 1.7 niżlu għal 89, jiġifieri they have problems huma stess.  L-istess ħaġa tista’ tingħad għall-Air Tours.  

  Ovvjament dawn jgħidu li ma jistgħux ibigħu lil Malta għaliex iridu aktar fiscal support; wara kollox they are commercial people and they want us to fork out more assistance.  Aħna għednilhom that they should not try and sell Malta qisha Spanja jew il-Greċja għaliex Malta is a distinct place. Aħna nafu li għandna a high social cost and a very high exchange rate compared to other  Mediterranean destinations and so we have to face our realities.  According to the  forecast li għandna għax-xitwa li ġejja qegħdin plus 7% over the last year, jiġifieri although we went down in summer, we're going up in winter hopefully.  Nisperaw li bl-advertising campaign li se noħorġu sa l-1 ta’ Novembru, flimkien man-new public relations agency u n-new initiatives li qed jieħdu l-Ingilterra, dan is-suq jerġa’  jissaħħaħ.

  ONOR. KARMENU VELLA:  Jien qed nassumi li għas-sena d-dieħla t-TOSS rate diġa` ħarġet.

  IS-SUR ALFRED CASSAR REYNAUD:  Aħna ħriġna t-TOSS rate sa winter 2001.

  ONOR. KARMENU VELLA:  Bl-istess rata li kienet fis-snin ta' qabel?

  IS-SUR ALFRED CASSAR REYNAUD:  Ir-rata għal winter 2001 se tkun 1.36; din ix-xitwa qiegħda madwar 1.40,  and at one time fis-sajf kienet anke 1.35.  

  THE CHAIRMAN:  L-Onor. Hyzler.

  ONOR. GEORGE HYZLER:  Jiġifieri qed nifhem sew li fl-1997 kien hemm tnaqqis sostanzjali fil-funds dedikati lill-advertising?  Skond ir-rapport għall-1998,  fl-1996 kien hemm madwar Lm5.2 miljun minfuqa għall-advertising,  fl-1997 l-ammont li attwalment intnefaq kien ta’ Lm3.4 miljun, filwaqt li fl-1998 dan l-ammont reġa' tela' għal Lm5.1 miljun.  
  IS-SUR ALFRED CASSAR REYNAUD:  Iva, dan minħabba l-fatt li fl-1996 fil-Lm5.2 miljun, hemm inklużi l-Lm1.3 miljun TOSS refunds, filwaqt li fl-1997 ma sarux TOSS refunds għaliex dik kienet l-unika sena li t-TOSS rate kienet agħar mill-exchange rate bejn l-isterlina u l-lira Maltija; one phenomena which happened once u milli jidher m’hijiex se terġa' sseħħ. 

  THE CHAIRMAN:  L-Onor. Vella.

  ONOR. KARMENU VELLA:  At one point in time kienu għaddejjin diskussjonijiet sabiex jekk jista’ jkun il-gvern jagħti lis-settur tat-turiżmu l-istess inċentivi li kienu qed jingħataw lil setturi oħrajn.  Per eżempju, illum l-industrija għandha l-aids to industry u aħna konna fformolajna pakkett fejn għedna li t-turiżmu huwa settur importanti daqskemm huwa dak tal-manifattura u għalhekk dan għandu jkollu l-istess inċentivi.  Dawn id-diskussjonijiet tkomplew?  

  IS-SUR LOUIS NAUDI:  Proprju dwar dan twaqqaf kumitat inter-ministerjali, li fih hemm nies bħal George Micallef, liema kumitat irid jissottometti r-rapport tiegħu dwar set ta' inċentivi għas-settur tat-turiżmu sa l-aħħar ta' Novembru.  Jiena, bħala chairman tal-kumitat, l-ewwel ħaġa li għamilt kienet li pprovajt niċċekkja ftit x'inċentivi jeżistu llum għaliex jidher li kien hemm inċentivi mxerrdin ma' diversi ministeri u l-ministeru tat-turiżmu, li hu l-ministeru kkonċernat, donnu lanqas kien jaf x'inhuma.  Nista' ngħid li għamilna drafting tar-rapport u issa wasalna proprju biex nissottomettuh.  

  ONOR. KARMENU VELLA:  Bid-dħul eventwali tagħna fl-Unjoni Ewropea, il-probabbilta` hija li dawn l-inċentivi mhux talli ma jeħodhomx it-turiżmu wkoll, talli titlifhom anke l-industrija.  Sar xi tip ta' screening dwar kif dawn se jiġu effettwati mil-liġijiet ta' l-Unjoni Ewropea?

  IS-SUR LOUIS NAUDI: Id-direttivi li għandi jiena huma li nwassal pakkett ta' inċentivi.  Issa jekk kemm-il darba dawn ikunux modifikati bid-dħul fl-Unjoni Ewropea, ma nistax ngħid.

  ONOR. KARMENU VELLA:  Imma saru xi diskussjonijiet fuq kif ir-regolamenti jew il-liġijiet ta' l-unjoni se jeffettwaw lis-settur tat-turiżmu f'Malta?  Sar xi tip ta' screening fuq dak li qed jiġri hawn man-naħa ta' l-Unjoni?

  IS-SUR ALFRED CASSAR REYNAUD:  Jiena naħseb li għadu kmieni wisq.  L-aktar ħaġa li tinkwetana hija rigward it-TOSS għal meta l-Ingilterra tidħol fl-EMU għaliex hemmhekk se jkollna rebus mal-Kontinent.  

  ONOR. KARMENU VELLA:  Qed nistaqsi dan għaliex fir-rapport tal-ħidma tal-ministeru tat-turiżmu ingħad li diġa' saru xi diskussjonijiet fuq l-iscreening, pero` meta staqsejt dwar dan l-iscreening ħadd ma kien jaf dwaru.

  IS-SUR LOUIS NAUDI:  Fil-fatt m'hemmx direttorat as such dwar it-turiżmu, pjuttost jaqa' taħt il-consumer affairs, pero` meta konna qegħdin Brussels waqt l-iscreening għednilhom li qabel ma ressaqna l-liġi dwar l-MTA ħadna l-inkarigu li ngħadduha mill-għarbiel ta' l-EU directorate biex naraw li m'hemm xejn fiha li m'huwiex kompatibbli ma' xi direttivi.  Issa kif diġa` għedna, dawn m'humiex direttivi as such fuq turiżmu, imma pjuttost huma direttivi dwar statistika, dwar id-definizzjoni ta' turist, eċċ. Għednilhom ukoll li qegħdin nagħmlu drafting tar-regolamenti dwar package travel u time-share.  Fil-fatt nista' ngħid li dawn ir-regolamenti huma lesti u qegħdin narawhom ma' l-assoċjazzjoniijiet konċernati.  Diġa` kelli reazzjoni min-naħa tal-Malta Association of Travel Agents (MATA) għal dak li huwa package travel u wegħduni li sal-ġimgħa d-dieħla jkolli risposta fuq tat-time-share mingħand it-Time Share Association.

  THE CHAIRMAN:  Kemm ilha li nħatret l-MTA, kien hemm xi deċiżjoni dwar xi tibdil strateġiku fil-marketing plan ta' l-istess awtorita'?

  IS-SUR ALFRED CASSAR REYNAUD:  Bażikament l-existing plans li kellna qed jinħadmu, pero` its an ongoing exercise u  aħna l-ħin kollu naraw jekk għandniex bżonn nibdlu d-direzzjoni tagħna.  Per eżempju, żgur irridu naraw jekk għal dak li jirrigwarda s-suq Ingliż għandniex bżonn nintefgħu biss fuq il-major tour operators jew inkella immorru għal special interest groups iżjed u iżjed b'saħħa.  

  Irridu naraw ukoll kif nistgħu nikkonsolidaw l-pożizzjoni tagħna iżjed mal-maritime.  Fil-fatt kellna meeting il-bieraħ u se jkollna meeting ieħor dalwaqt mal-Maritime Authority fejn qed niddiskutu x’nistgħu nagħmlu biex inġibu iżjed  cruiseliners li jkunu  jistgħu joqogħdu hawnhekk aktar mis-seba' sigħat li qegħdin joqogħdu bħalissa u b’hekk ikunu jistgħu jonfqu iżjed.  Ma’ l-Air Malta wkoll nagħmlu monthly meetings bejn iċ-chairman u l-managing director tagħhom u ċ-chairman u jiena, fejn  naraw x'policies nistgħu nadottaw, fejn se jagħmlu r-retrenching jekk se jagħmlu, fejn nistgħu ngħinuhom aħna, u fejn jistgħu jgħinu lilna.  Jiġifieri nista’ ngħid li this is  an ongoing exercise.

  THE CHAIRMAN:  L-Onor . Hyzler.

  ONOR. GEORGE HYZLER:  Fil-fatt biex insegwi din il-linja ta' ħsieb xtaqt  insemmi t-tourism economic impact study li għamiltu.  Dan kien studju profond u tajjeb ħafna, pero` xtaqt nistaqsi x’se jsir minnu.  Kif qal l-Onor. Brincat, issa għandna idea aktar ċara ta’ x’qegħdin ifissru s-swieq in real terms;  illum nafu turist Ġermaniż fejn jonfoq il-flus tiegħu u turist Ingliż fejn jonfoq il-flus tiegħu, u anke mil-liema turist qed naqilgħu l-iżjed jew l-inqas flus, pero` rridu naraw kif dan l-istudju jista’ jiġi attwat.  Ovvjament ix-xettiċi jibdew jgħidu li tajjeb li tagħmel l-istudju, pero` imbagħad dan se jibqa' fuq l-ixkaffa.  Jiena ma naħsibx li dan hu l-każ, hux hekk?

  IS-SUR ALFRED CASSAR REYNAUD:  There are no plans li dan jibqa’ fuq l-ixkaffa.  Dan l-istudju li sar huwa wieħed mit-tliet eżerċizzji li qed isiru.  Wieħed li dalwaqt jispiċċa huwa l-carrying capacity exercise, u oltre dak  kellna l-istrategic tourism development framework.  Issa billi għandna d-dettalji u se jkollna aktar dettalji tal-carrying capacity u għandna wkoll l-istrategic plan, li qed nagħmlu huwa li qed nerġgħu nirriveduh u naraw fejn nistgħu nżidu, fejn nistgħu nnaqsu u fejn nistgħu nolteraw.  Oltre dan irridu nibdew naħsbu għal five to ten year tourism development plan.  Nispera li dan il-pjan imbagħad jiġi adottat nationally.

  ONOR. GEORGE HYZLER:  Wieħed jispera li bil-mod il-mod it-turiżmu jibda jidħol fil-kultura tagħna fil-livelli kollha u mhux nibqgħu naħsbu biss f'areas ta' turisti segregati.  Dan it-tip ta' pjan qed iwassalkom biex b'xi mod tinfiltraw strata differenti tas-soċjeta` jew tibqgħu tillimitaw l-operat ta' l-awtorita` f'dawk is-setturi tradizzjonalment marbuta intimament mat-turiżmu?  Għaliex il-preokkupazzjoni tiegħi m'hijiex dwar kemm inti kapaċi tikkonvinċi lill-hotels jew lill-airlines - dawk faċli tikkonvinċihom - imma kemm inti kapaċi tikkonvinċi lid-dipartimenti tal-gvern.  Issa hawnhekk kulħadd kellu xi tip ta' esperjenza mad-dipartiment tal-gvern, u naħseb li kulħadd jaf li għalxejn nibqgħu nimxu f'ċerta direzzjoni jekk għandna problemi oħra bħal per eżempju, fil-każ tat-toroq.  Jiġifieri l-mistoqsija tiegħi hija kemm qed jasal dan il-messaġġ.

  IS-SUR ALFRED CASSAR REYNAUD:  Waħda mis-segments l-iktar importanti fl-istrategic plan li kellna u li qed nagħmlu revision tiegħu hija li nagħmlu an awareness campaign.  Illum kulħadd jitkellem fuq it-turiżmu imma imbagħad kulħadd jiġi jaqa' u jqum minnu; qed jaqilgħu il-flus minn dan is-settur  pero' m'hemmx commitment bil-fatti.  Waħda mis-segments li rridu nagħmlu hija a major awareness campaign fuq il-local media u mal-local agencies and  enterprises sabiex nedukaw lill-poplu fuq it-turiżmu.  Din hija waħda mill-priorities li għandna u l-istretegic plan se jieħu in consideration dawn l-affarijiet kollha. 

  ONOR. GEORGE HYZLER:  Xtaqt nistaqsi wkoll dwar l-outstations.  Hemm il-ħsieb li tiġi riveduta l-idea li dawn jibqgħu joperaw prattikament in isolation?  Għaliex, per eżempju, fl-Italja hemm bniedem ta' l-NTOM, hemm ieħor ta' l-MDC, imbagħad hemm il-banek, eċċ.  Jien naf li din id-deċiżjoni m'hijiex se teħodha l-awtorita` waħedha għaliex hawnhekk qed nitkellem dwar il-kunċett ta' Malta house, pero` xtaqt  nistaqsi jekk qattx kien hemm diskussjoni dwar dan il-ħsieb.  

  Minn xi esperjenza li kelli riċentement ħadt l-impressjoni li dawn joperaw xi ftit in isolation u għalkemm ikollhom il-comforts li għandhom Malti ieħor x'imkien ieħor, m'humiex qed jaħdmu bħala team u  m'għandhomx il-vantaġġ ta' economies of scale, fis-sens li qed jaqsmu bini wieħed u allura l-istaff jistgħu jaqsmuh f'diversi aspetti tiegħu.  Kien hemm diskussjonijiet jew xi ħadd ippropona xi idea biex dawn l-outstations jifformaw parti minn a more co-ordinated unit biex ibigħu lil Malta bħala Malta?  

  IS-SUR ALFRED CASSAR REYNAUD:  Il-ħolma tiegħi hi li xi darba jkollna a Malta promotion board to sell Malta incorporated pero` we're still far away.  Aħna naħdmu id f'id ma' l-Air Malta u għandna uffiċċji fl-istess blokk ta' bini and we share, pero` nixtiequ nitkellmu ma' azjendi oħrajn biex naraw kif u come nistgħu naħdmu iżjed.

Jien jidhirli li bil-limitazzjoni li għandna tal-flus - probabbli tagħna hija l-aktar ażjenda li għandha mezzi biex tagħmel marketing - għandna ningħaqdu flimkien u nikkoordinaw aktar, allavolja forsi l-aims ma jkunux kollha l-istess.  Bħalissa qegħdin nikkoordinaw l-exports -  għalija t-turiżmu wkoll huwa an export industry - pero` hemm lok fejn nikkoordinaw iżjed.  Jiena naqbel ħafna ma' l-Onor. Hyzler  u fil-fatt l-aim  ta' l-MTA huwa li nagħmlu alliances ma' ażjendi oħrajn biex naraw kif nistgħu nippromwovu lil Malta bħala destinazzjoni waħda; incorporating trade, tourism, finance and whatever Malta offers, but it is a long way and it takes some time.

  ONOR. GEORGE HYZLER:  Forsi nista' nissuġġerixxi wkoll l-ambaxxati.

  IS-SUR ALFRED CASSAR REYNAUD:  Iva, anke l-ambaxxati jistgħu jiġu nkorporati.

  ONOR. KARMENU VELLA:  Dak li qed jgħid l-Onor. Hyzler jagħmel sens, pero` dan jiddependi ħafna mill-personalitajiet li jkun hemm fil-pajjiżi.  Per eżempju, aħna kellna ċerti pajjiżi li għalkemm kellhom l-uffiċini separati l-individwi  kienu jaħdmu close ħafna, imbagħad kellna l-każ tar-Russja fejn kien hemm l-uffiċini f'daqqa imma l-individwi xorta jsibu problema biex jaħdmu flimkien.

  IS-SUR ALFRED CASSAR REYNAUD:  Huwa veru li jeżistu l-constraints tal-personalities but I think that the time has come that we co-ordinate l-ażjendi kollha kif jagħmlu, per eżempju, id-Dubai.  Dawn huma żgħar bħalna u għandhom a promotion board.  Jien għalija huma money down the drain l-adverts individwali li jsiru fuq, per eżempju, il-Financial Times.  Ġieli tara adverts mill-banek, adverts mill-MDC, u adverts mill-Air Malta, kollha magħmulin separatament.  Dan ma jagħmilx sens.

  ONOR. GEORGE HYZLER:  Iva, fil-fatt jekk nieħdu d-Dubai mis-sens tal-preżenza tagħna hemmhekk naraw li hemm ftit nuklei ta' Malta sparpaljati mal-pajjiż; hemm il-Mid-Med Bank li kien fetaħ representative office hemmhekk u  għandu uffiċċju żgħir f'nofs blokk ma jispiċċa qatt u ovvjament ma jarah ħadd, hemm l-Air Malta li wkoll għandha r-rappreżentant tagħha hemmhekk, u probabbilment hemm l-ambaxxata x'imkien hemmhekk ukoll.  Is-suġġeriment tiegħi huwa li forsi wieħed għandu jibda jaħseb bil-mod fejn jingħaqdu r-riżorsi biex b'hekk ikun jista' jkollna bini f'post aktar prominenti.  Wara kollox aħna pajjiż żgħir u l-impatt tagħna jrid ikun proporzjonat għad-daqs tagħna, voldieri wieħed ma jistax jagħmel impatt kbir f'pajjiż kbir bid-daqs tagħna, pero' għallinqas il-ftit impatt li nagħmlu ma jkunx fragmented.  

  Dan ikun jista' jservi wkoll ta' comfort għal meta tiġi biex tibgħat lin-nies hemmhekk għaliex wieħed isib ċerti diffikultjiet biex jibgħat nies f'dawn l-outstations.  Per eżempju, meta ġew biex jiftħu representative office tal-Mid-Med Bank fid-Dubai ma sabux managers Maltin li riedu jmorru hemmhekk u kellhom jimpjegaw expatriates.  Jekk tinbena din il-komunita` żgħira, apparti li wieħed jista' jibda jgħatti għal xulxin - jgħatti mhux fis-sens tradizzjonali tas-civil service tagħna imma fis-sens ta' xi ħadd li jkun ma jiflaħx u jkun hemm xi ħadd ieħor who can stand in u allura l-uffiċċju ma jibqax magħluq - ikun hemm ukoll maximisation of resources.

  IS-SUR ALFRED CASSAR REYNAUD:  Jekk din tkun cost effective, ovvjament ikun jaqbel għal kulħadd.

  THE CHAIRMAN:  L-Onor. Vella.

  ONOR. KARMENU VELLA:  Dan l-aħħar kienu għaddejjin xi diskussjonijiet dwar jekk għandhiex tiġi riveduta l-VAT għat-turiżmu, jew kemm se tiġi riveduta u meta se tiġi riveduta.  Xtaqt nistaqsi jekk l-MTA ħaditx parti f'dawn id-diskussjonijiet jew jekk ġietx ikkonsultata.

  IS-SUR ALFRED CASSAR REYNAUD:  Aħna fl-MTA żgur li ma nafux li hemm il-ħsieb li jkun hemm revision tal-VAT.  Fil-fatt aħna konna għedna li jekk se tiġi riveduta it means li għal dak li jirrigwarda s-suq Ingliż se nagħmlu aktar refunds  milli qed nagħmlu fil-preżent.

  ONOR. KARMENU VELLA:  Xtaqt nistaqsi xi ħaġa rigward il-ħatriet ta' konsulenti.  Fis-sentejn li għamilna fil-gvern aħna konna neħħejna ħafna mill-konsulenti li kienu qed jiġu hawn Malta.  Illum kulħadd jaf li inti ġġib konsulent u tħallsu biex jgħidlek dak li tkun diġa' taf.  L-MTA għandha xi ħsieb li taħtar konsulenti għal dawn il-pjanijiet li ssemmew, jew se tagħmel kollox hi bl-għajnuna ta' Maltin oħra kif kienet qiegħda tagħmel?

  IS-SUR ALFRED CASSAR REYNAUD:  Le l-affarijiet qed nagħmluhom aħna;  l-uniċi konsulenti li għandna huma three local people, il-Professur Joe Falzon li  qed jgħina fit-TOSS, is-Sur Franco Valletta li qed jgħina fis-set up tas-Support Services, Human Resource Utilisation and Training Directorate, u s-Sur Alex Grech li qed jgħina fir-revision ta' l-istrategic plan.  Nista' ngħid li l-istrategic plan se jiġi mwettaq mill-MTA, il-marketing se jieħdu ħsiebu il-Product Planning and Development Directorate, filwaqt li s-Support Services, Human Resource Utilisation and Training Directorate se jaraw li l-istandards li jkun stabilixxa d-direttorat tal-product planning and development jiġu enforzati.  

  ONOR. KARMENU VELLA:  Imma dawn qed jgħinu fuq bażi personali jew intbagħtu minn kumpannija?

  IS-SUR ALFRED CASSAR REYNAUD:   Le, dawn qabbdithom l-MTA;   wieħed minnhom huwa board member u l-oħrajn m'humiex.  Billi għadna ma waqqafniex id-direttorati kollha, għandna bżonn lil xi ħadd biex ikun jista' jgħina physically sabiex inlestu dak li għandna pjanat.

  ONOR. KARMENU VELLA:  Jiġifieri l-MTA m'hijiex se tagħti kuntratti lil ditti ta' konsulenti imma se timpjega l-konsulenti hi stess.

  IS-SUR ALFRED CASSAR REYNAUD:  Iva, s'issa m'hemmx il-ħsieb li nagħtu kuntratti lil ħadd, lanqas biss għandna l-mezzi kieku rridu.

  THE CHAIRMAN:  Sur Cassar Reynaud, fir-rapport ta' l-outgoing chairman ta' l-Awtorita' tat-Turiżmu ssemma l-bżonn ta' diversifikazzjoni u biex nikkwota eżatt intqal li hemm il-bżonn "for gradual moving away from more price sensitive market segments".  Dan huwa għan għax-short/medium term jew qiegħed rifless anke fil-marketing plan attwali?

  IS-SUR ALFRED CASSAR REYNAUD:  Dan qed jirriferi għal dak li semmejt jiena qabel, ċioe` għall-major tour operators Ingliżi li jaħdmu fuq il-volum and   are very price sensitive, tant li anke £stg5 tagħmel differenza.

  THE CHAIRMAN:  Imma beyond the UK market x'inhu jiġri?

  IS-SUR ALFRED CASSAR REYNAUD:  Another price sensitive market naħseb li huwa l-iScandinavian, mill-bqija m'għandniex daqshekk problemi fis-swieq.  Ovvjament din is-sena kellna problemi min-naħa tal-pajjiżi li qed jużaw il-Euro peress li din il-munita niżlet u allura dawn kienu at a disadvantage vis-a-vis il-lira Maltija, pero` we've overcomed it għaliex s'issa żidna mal-35,000 turist minn fuq il-Kontinent.  

  ONOR. KARMENU VELLA:  Rigward il-polemika li kien hemm dwar kif għandna nimxu fir-rigward tas-suq Amerikan, dan baqa' miexi kollox bħal qabel jew bqajna indeċiżi dwar x'se jsir?

  IS-SUR ALFRED CASSAR REYNAUD:  Kumbinazzjoni għaxart ijiem ilu tkellimna ma' l-Air Malta - u se nerġgħu niltaqgħu fil-5 ta' Novembru - ħalli naraw x'inhuma l-pjanijiet tagħhom.  Madwar ġimgħatejn ilu kien hawn ukoll xi membri ta'  l-FAA li kienu qed iduru l-airport tagħna biex jaraw jekk  jistgħux jagħtuh ċertifikat as an airport li jistgħu jillendjaw airlines Amerikani fih.  Il-pjanijiet min-naħa ta' l-Air Malta huma li malli jkollhom is-certification jibdew jagħmlu charter flights minn New York u Toronto.  

  Min-naħa tagħna sentejn ilu konna saħħaħna l-uffiċċju tagħna ġo New York meta konna għamilna alliance ma' kumpannija Amerikana.  Jien għadni kif mort hemmhekk biex nara x'inhi l-pożizzjoni, u rranġajt ftit il-kuntratt għaliex deherli li konna qed inħallsu wisq in advance.  Fil-fatt għedtilhom li issa saru jafuna u jew konna se nimxu pari passu u ma nħallsu xejn advance jew inkella we go our separate ways.  Huma ammettew li sirna nafu lil xulxin and we seem to have sorted most things out.  L-Air Malta għandhom representative tagħhom mal-GSA li qed tiġri New York, u jien offrejtilhom l-użu ta' l-uffiċċju li aħna għandna hemmhekk ħalli b'hekk we combine.  

  Jekk se jsiru dawn iċ-charters żgur li rridu nirrinforzaw dan is-suq.  Sa issa mill-Amerka u mill-Kanada l-volum ta' nies minn 9,000 tela' għal 25,000 - dan irridu nkomplu nipprovaw insaħħuh - filwaqt li l-volum ta' nies mir-Russja naqas b'madwar 7,000 minħabba ċirkostanzi li kien hemm fil-pajjiż.  Għalhekk jien ngħid li għandna nkomplu nipprovaw insaħħu every growing market sabiex ikompli jikber. 

  THE CHAIRMAN:  Hawn iżjed kummenti?  L-Onor. Vella.

  ONOR. KARMENU VELLA:  Xtaqt nistaqsi x'se jiġri mill-Auberge d'Italie.
  IS-SUR LOUIS NAUDI:  It-target date li x-xogħol jitlesta hija Marzu.  Li qed jitfagħna ftit lura hija d-deċiżjoni li jsir a panoramic lift fil-bitħa.  Skond ma ġejt informat illum, it-tender għal dan il-lift se toħroġ il-ġimgħa d-dieħla and it will take some time sakemm dan jiġi stallat.  Minn esperjenzi li kelli f'postijiet oħra nista' ngħid li meta tagħti x-xogħol by turnkey l-affarijiet jimxu, imma meta tħallihom f'idejn il-public works  ...  Wara kollox dawn stess kienu ħarġu rapport madwar sitt snin ilu fejn kienu qalu li they are only 15% efficient.  Dan għalija jfisser li 85 minn kull 100 impjegat m'huma qed jagħmlu xejn.  Verament hija xi ħaġa ta' misħtija u tixba tiġri warajhom, anzi l-espressjoni preċiża hija li therri fwiedek.

  IS-SUR ALFRED CASSAR REYNAUD:  Aħna fejn qegħdin f'Republic Street m'għandniex spazju biżżejjed biex nagħmlu tourism authority allavolja lill-Ministru diġa` keċċejnih b'mod pulit.

  THE CHAIRMAN:  Aktar rimarki?  L-Onor. Cilia.

  ONOR. JOE CILIA:  Nixtieq nistaqsi ftit dwar żewġ niche markets partikolari, l-isports tourism u l-culture tourism.  Jien niftakar li konna naħdmu ħafna fuq dawn l-oqsma mal-ministeru tat-turiżmu u iktar ma jgħaddi ż-żmien it-tendenza hija li wieħed imur għal dawn in-niche markets - mhux dawn partikolari imma dawn huma tnejn li jidher li hemm interess kif wieħed jista' jtejjibhom - ...  Per eżempju, kienu wrew interess xi horse owners partikolari mit-Tramuntana ta' l-Ewropa sabiex isir horse racing hawnhekk peress li l-klima tagħhom ma tippermettix li jsir horse racing f'ċerti perijodi matul is-sena.  Il-problema li ħafna drabi kont nara kienet in-nuqqas ta' marketing jew marketing li kien isir too late in the day għal ċerti events kulturali. 

  Per eżempju, event partikolari li jiġi mtella'  f'pajjiżna huwa l-jazz festival, pero` jekk wieħed jikkompara kemm jiġu barranin għalih ma' l-investiment li jsir għalih, isib li hemm bżonn li wieħed itejjeb il-koordinazzjoni. Xtaqt inkun naf x'qed isir f'dan il-qasam.

  IS-SUR ALFRED CASSAR REYNAUD:  Jien naqbel ħafna ma' l-Onor. Cilia li  l-isports and cultural tourism huma segments li aħna għandna nagħmlu iżjed sforzi fuqhom għaliex b'hekk we'll be moving away from price sensitive markets fis-sens li filwaqt li l-package holiday tour operators japplikaw għall-massa u allura jirrikjedu prezz speċjali, fil-każ ta' l-isports jew cultural tourism il-prezz ikun ħafna aħjar minn dak tal-massa.  Pero` peress li  l-isports tourism huwa a special segment ikollok bżonn ħafna flus biex tirriklamah.  

  Aħna nagħmlu l-almu tagħna biex nipprovaw inġibu aktar sports tourism, pero` m'għandniex facilities biżżejjed.  Per eżempju, għal dak li huwa football training nistgħu nġibu ħafna aktar nies speċjalment mill-iScandinavia u postijiet oħra fejn fix-xitwa jkunu magħluqin minħabba s-silġ, pero` kulma għandna huma l-istadium ta' l-MFA, l-istadium il-ġdid u l-istadium tal-Hibernians.  Dawn m'humiex biżżejjed; irridu aktar facilities.  Għal dak li għandu x'jaqsam mal-golf għaddejjin minn saga sħiħa.  This is another amenity which brings high spending tourists.  Ma tistax inti tibni 4 and 5-Star hotels u tipprova ġġib in-nies biex jorganizzaw konferenzi hawnhekk imbagħad ma tipprovdilhomx post fejn jilagħbu l-golf.  Jekk irridu ninqalgħu mill-price sensitive markets, we need these facilities.  

  Rigward cultural tourism irrid ngħid li our heritage needs complete sprucing up;  ma nistax jien nibgħat nies Ħaġar Qim u tispiċċa tistħi li tkun bgħatthom hemmhekk.  Jiġifieri there is a lot that can be done pero` it has got to be done nationally u għalhekk jiena għedt li inutli li noqogħdu nagħmlu strategic planning if this is not adopted nationally. 

  THE CHAIRMAN:  Hawn aktar kummenti?  La ma jidhirx li hawn aktar kummenti nirringrazzjaw lis-sinjuri preżenti u naġġornaw il-laqgħa għal nhar l-Erbgħa, 3 ta' Novembru, 1999 fejn niddiskutu r-Rapport Annwali taċ-Ċentru għas-Servizzi Finanzjarji Malti għas-snin 1997 u 1998.   Nirringrazzjakom.

Fis-7.35 p.m. il-Kumitat aġġorna għat-3 ta' Novembru, 1999.


